
ONA TILI DARSLARIDA 
O‘QUVCHILARDA SINTAKTIK 

TUSHUNCHALARNI 
SHAKLLANTIRISHNING 

INNOVATSION METODIKASINI 
TAKOMILLASHTIRISH

O‘rozboyeva Dilnoza Alimboy qizi
Toshkent shahar “Profi University” o‘qituvchisi

Annotatsiya: Maqolada o‘quvchilarda sintaktik tushunchalarni shakllantirishning takomillashtirilgan metodikasi yoritilgan.

Kalit so‘zlar: nutq madaniyati, sintaksis, gap, gap bo‘laklari, bosh bo‘laklar, ikkinchi darajali bo‘laklar.
Abstract: The article presents an improved methodology for developing syntactic concepts in learners.

Key words: speech culture, syntax, sentence, sentence parts, principal parts, secondary parts.
Аннотация: В статье представлена усовершенствованная методика формирования синтаксических понятий у 
учащихся.

Ключевые слова: культура речи, синтаксис, предложение, части предложения, главные члены, второстепенные 
члены.

KIRISH
Hozirgi kunda o‘quv fanlarining asosi hisoblangan ona tilini o‘rganish juda katta ta’limiy va tarbiyaviy ahamiyatga 

ega. Shaxsning tarbiyalanganlik darajasi ham, madaniyatliligi ham o‘z ona tilini qay darajada bilishi bilan belgilanadi. 
Ayniqsa, boshlang‘ich ta’lim jarayonida o‘rgatiladigan til hodisalari kelajakda o‘rgatiladigan til hodisalariga 
zamin hozirlar ekan, o‘qituvchilardan ona tili fanini o‘qitishning samarali usuli va vositalarini izlashni, hamda 
amaliyotga keng tatbiq etishni, hozirgi o‘quvchilarning nutq madaniyatini, mustaqil ijodiy fikrlash qobiliyatini 
o‘stirish, ilmiy savodxonlik darajasini ko‘tarishni talab qiladi.

Ayrim maktablarda darslar hali-hanuz eskicha qolipda olib borilayotganligi sababli, ko‘p hollarda hatto 
yuqori sinf o‘quvchilari ham ona tili darslarida gap tarkibidan ot turkumidan boshqa so‘z turkumi bilan ifoda-
langan egani, fe’ldan boshqa so‘z turkumi bilan ifodalangan kesimni va ikkinchi darajali bo‘laklarning shunday 
holatlarini aniqlashda qiynalishadi. Mana shu holatlarning oldini olish uchun boshlang‘ich sinfdan boshlab o‘quv
chilarning sintaktik bilimlarini shakllantirishning samarali yo‘llarini topishimiz va amaliyotga tatbiq etishimiz zarur.

MAVZUGA OID ADABIYOTLAR SHARHI
Zamonaviy pedagogikadagi o‘zbek olimlaridan boshlang‘ich sinflarda sintaktik tushunchalarni o‘rgatish 

usullari haqida X. G‘ulomova, A. Hamrayev, K. Qosimova, S. Matjonovlar boshlang‘ich sinflar dasturining Gram-
matika, imlo va nutq o‘stirish bo‘limida sintaksisdan beriladigan bilimlar aniq ko‘rsatilgan. Bola boshlang‘ich 
sinflarda beriladigan sintaktik materiallar hajmida faqat ona tili darslaridagina emas, balki boshqa darslarda 
va maktabdagi barcha mashg‘ulotlar jarayonida gap tuzish, uni tahlil qilish va qayta tuzishga o‘rgatib boriladi. 
Gap ustida ishlashga oid mashqlar juda xilma-xil bo‘lib, analiz va sintezning ustunligiga hamda o‘quvchilarning 
mustaqillik darajasiga ko‘ra tasnif qilinishi haqida tadqiqotlar olib borilgan.

A.K. Volkovets, D.F. Gabbasova, L.A. Sunagatullina, A.I. Yamilova kabi olimlar boshlang‘ich sinf o‘quvchi-
larida o‘z fikrini ifodalash uchun iboralar va jumlalarni ongli ravishda ishlatish qobiliyatini rivojlantirish usullarini 
ochib bergan. Shuning uchun boshlang‘ich maktabda ushbu sintaktik birliklar ustida ishlash alohida o‘rin tutadi, 
chunki fonetika, morfologiya, lug‘at va, albatta, imlo sintaktik asosda o‘rgatiladi. Kichik maktab o‘quvchilari 
uchun jumla – ularga tildagi otlar, fe’llar, sifatlar va olmoshlarning ma’nosini qat’iy tushunishga yordam beradi. 
Bundan tashqari, iboralar va gaplar ustida ishlash tilda sintaksisni o‘rgatishda markaziy o‘rinni egallashi haqida 
o‘z ilmiy ishlarida tahlil etilgan.

TADQIQOT METODOLOGIYASI
Avvalambor, ko‘zlangan maqsadga erishish o‘qituvchi tomonidan tanlangan metodga bog‘liq. Ilmiy asosda 

to‘g‘ri tanlangan metod esa bola shaxsini rivojlantirishda, uning bilim faoliyatini faollashtirishda asosiy o‘rin 
egallaydi. Boshlang‘ich sinflarda o‘quvchilarning sintaktik bilimlarini shakllantirishda loyihalash metodidan 
foydalanish samarali natijalar beradi.

Masalan, 3-sinfda “Gap bo‘laklari” mavzusini o‘tish jarayonida quyidagi ish turidan foydalanish mumkin. 
O‘qituvchi o‘quvchilarga bosh va ikkinchi darajali bo‘laklar yuzasidan ma’lumot bergandan so‘ng, bosh bo‘lak-
larga oid so‘zlar aks etgan chizmani namoyish qiladi.

Ushbu chizmalar asosida o‘quvchilarga mustaqil ravishda so‘zlarning bir-biriga mosini tanlab, yig‘iq gaplar 
tuzish topshirig‘i beriladi.

Namuna: Shifokor davoladi. O‘quvchi o‘qidi. Bog‘bon ekdi.To‘quvchi to‘qidi.

Shundan so‘ng o‘quvchilarga ikkinchi darajali bo‘laklarga oid so‘zlar aks etgan chizma namoyish etilib, shu 
chizma asosida tuzilgan gaplarga ikkinchi darajali bo‘lak vazifasida keladigan so‘zlarning mosini tanlab, yoyiq 
gaplar tuzish topshirig‘i beriladi.

Namuna: Shifokor og‘ir bemorni davoladi. O‘quvchi qiziqarli kitobni o‘qidi. Bog‘bon mevali ko‘chatni ekdi. 
To‘quvchi guldor matoni to‘qidi.

Shundan so‘ng o‘qituvchi tomonidan o‘quvchilarning tuzgan gaplari tekshirib chiqiladi, xatolar aniqla-
nadi, o‘quvchilar esa tuzgan gaplaridagi bosh va ikkinchi darajali bo‘laklarga savol berishadi. O‘qituvchi 
keyingi bosqichda o‘quvchilarga shunday chizmalarni bo‘sh holatda ko‘rsatib, ularni mustaqil ravishda to‘ldi-
rish topshirig‘ini berishi mumkin. Bunda o‘quvchilarning gap bo‘laklari yuzasidan olgan bilimlari mustahkamla-
nadi va tekshiriladi. 4-sinfda esa ega, kesim va ikkinchi darajali bo‘laklarga beriladigan savollar joylashtirilgan 
ko‘rgazmani namoyish qilish o‘quvchilarda gap bo‘laklari yuzasidan bilimni mustahkamlashga, hamda ularga 
savollarni to‘g‘ri bera olish ko‘nikmalarini shakllantirishga xizmat qiladi.

Namuna: Kim? Nimani? Nima qildi? Qanday? Nima? Nima qildi? Nima? Qanday? Nimani? Nima qildi?

TAHLIL VA NATIJALAR
Morfologiya va leksika, fonetika va orfografiya sintaksis asosida o‘zlashtirilgani uchun tilni o‘rganishda gap 

ustida ishlash markaziy o‘rin egallaydi. Gap nutqning asosiy birligi bo‘lib, boshlang‘ich sinf o‘quvchilari ot, sifat, 
son, olmosh, fe’l va ularning muhim kategoriyalarining tilimizdagi rolini gap asosida bilib oladilar. O‘quvchilar 
ona tili leksikasini ham gap negizida egallaydilar. So‘zning lug‘aviy ma’nosi va uning qo‘llanish xususiyatlari so‘z 
birikmasi yoki gapda ma’lum bo‘ladi. So‘z gapda bir ma’noli bo‘ladi (gapdan tashqari bir necha ma’no ifodalash 
mumkin). Boshlang‘ich sinflarda gap ustida ishlashni shartli ravishda besh yo‘nalishga bo‘lish mumkin:

•	 Gap haqidagi grammatik tushunchani shakllantirish (til birligi bo‘lgan gapning muhim belgilarini o‘rgatish);

•	 Gap qurilishini o‘rgatish (so‘z birikmasida so‘zlarning bog‘lanishi ustida ishlash, gapning grammatik asosini, 
bosh va ikkinchi darajali bo‘laklarning xususiyatlari, yoyiq va yig‘iq gaplar ustida ishlash);

•	 O‘quvchilarning nutqida gapning maqsadga va ohangga ko‘ra turlaridan foydalanish ko‘nikmasini shakl-
lantirish;

•	 Gapda so‘zlarni aniq qo‘llash ko‘nikmasini o‘stirish;

•	 Yozma nutqda gapni to‘g‘ri tuzib yozish (uni bosh harf bilan boshlash, tinish belgilarini qo‘yish) ko‘nikmasini 
shakllantirish.

XULOSA VA TAKLIFLAR
Yuqorida sanab o‘tilgan barcha ish turlari o‘quvchilarning sintaktik bilimlarini shakllantirish, gap bo‘laklari 

yuzasidan chuqur va puxta bilim berish bilan bir qatorda, ularning ona tili faniga bo‘lgan qiziqishi va mas’uli-
yatining kuchayishiga, mustaqil fikrlash va izlanish qobiliyatining shakllanishiga yaqindan yordam beradi. 
Shuningdek, boshlang‘ich sinfda olingan puxta bilim poydevorining mustahkam bo‘lishiga xizmat qiladi. Zero, 
“Yoshlikda olingan bilim – toshga o‘yilgan naqsh”, deganlaridek, bu bejizga aytilmagan dono xalqimiz tomonidan.

Foydalanilgan adabiyotlar ro‘yxati:
1.	 Akramov, J. (2019). Sintaksis va uning ta’limdagi ahamiyati. Toshkent: Akademiya.
2.	 Davronov, B. (2021). O‘quvchilarning kognitiv rivojlanishida til va sintaksisning o‘rni. Toshkent: Yoshlar nashri.

